
Gwybodaeth i Grwpiau Cymuned, Aelodau, Trigolion ac Ysgolion Lleol
Bob blwyddyn, caiff pob Awdurdod Lleol yng Nghymru gyfle i wneud cais am gyllid gan Lywodraeth Cymru ar gyfer cynlluniau Llwybrau Diogel mewn Cymunedau. Mae'r daflen wybodaeth yma'n sôn am hanes rhaglen Llwybrau Diogel mewn Cymunedau ac yn egluro sut mae modd i chi gymryd rhan a llunio cynllun. Cafodd y rhaglen ei lansio ym mis Ebrill 2017. Mae'n disodli'r rhaglen Llwybrau Diogel i Ysgolion, ac yn gwella arni.
· Beth yw cynlluniau Llwybrau Diogel mewn Cymunedau?
Mae cynlluniau Llwybrau Diogel mewn Cymunedau yn becyn o gamau ymarferol y mae modd eu cymryd er mwyn gwella hygyrchedd a diogelwch mewn cymunedau, yn arbennig mewn perthynas ag ysgolion. Yn ogystal â hynny, mae'r camau yn annog pobl i gerdded neu feicio am deithiau byr neu i deithio rhwng llefydd fel ysgolion, neuaddau cymuned, canolfannau iechyd, canolfannau chwaraeon a hamdden, cyfleusterau cludiant cyhoeddus a siopau lleol.
Bydd camau'r rhaglen yn amrywio o'r naill gymuned i'r llall, fodd bynnag, efallai y byddan nhw'n cynnwys y canlynol:
· Darparu llwybrau cerdded neu feicio newydd o amgylch cyfleusterau'r gymuned, gan gynnwys ysgolion;
· Gwella'r llwybrau cerdded a beicio i gyfleusterau'r gymuned, e.e. gosod rhagor o oleuadau, gosod wyneb newydd ar y llwybrau neu eu gwneud yn fwy llydan;
· Mynediad newydd neu well i gyfleusterau'r gymuned, neu gymryd camau eraill yn yr ardal er mwyn annog pobl i gerdded/beicio;
· Dulliau rheoli traffig, megis parthau 20mya;
· Mannau storio beics a sgwter mewn ysgolion, canolfannau hamdden, neuaddau cymuned ac ati.
[image: image2.jpg]RHONDDA CYNON TAF
———EE—



                                                             




Camau rheoli traffig yn Ysgol Gynradd Heol y Celyn


Mae amrywiaeth o fuddiannau i'w cael o gynlluniau Llwybrau Diogel yn y Gymuned o'r fath. Mae modd iddyn nhw helpu i wneud y canlynol:
· Lleihau tagfeydd traffig a llygredd o amgylch ysgolion a chyfleusterau'r gymuned;
· Lleihau achosion o ddamweiniau a'r peryglon wrth deithio i'r ysgol neu yn y gymuned leol;
· Annog rhagor o bobl i gerdded neu feicio ar gyfer teithiau byr;
· Gwella iechyd, lles a lefelau ffitrwydd pobl wrth iddyn nhw gerdded a beicio.
· Faint o gyllid sydd ar gael?
Bob blwyddyn, mae Llywodraeth Cymru yn neilltuo cyllideb ar gyfer cynlluniau Llwybrau Diogel mewn Cymunedau. Mae cyfle i bob Awdurdod Lleol yng Nghymru wneud cais am gyllid drwy gyflwyno rhywfaint o gynlluniau arfaethedig. Fel arfer, caiff 2 neu 3 chynllun eu cyflwyno gan bob awdurdod bob blwyddyn.
Gan mai dim ond swm cyfyngedig o gyllid sydd ar gael, rhaid i'r grwpiau cymuned/ysgolion sy'n rhan o gais y Cyngor am gyllid fod wedi ymrwymo'n llawn i'w cynlluniau Llwybrau Diogel mewn Cymunedau. Mae'n bwysig eu bod nhw'n rhan o'r broses o lunio'r cynllun, gan nodi problemau a datrysiadau y mae modd eu cynnwys yng nghais y Cyngor am gyllid. Rydyn ni'n annog ysgolion i lunio Cynllun Teithio i'r Ysgol gan y byddai hynny o fydd mawr yn ystod y broses gynllunio.
Yn ogystal â hynny, mae Llywodraeth Cymru yn ei wneud yn ofynnol i'r cynlluniau hynny sy'n llwyddo i dderbyn cyllid gymryd rhan mewn rhaglen fonitro dros 3 blynedd. Mae hyn yn golygu y bydd angen darparu cymorth parhaus ar ôl i'r cynllun gael ei roi ar waith. 
· A ddylai eich cymuned chi gymryd rhan?
Mae'r Cyngor yn awyddus i glywed gan grwpiau cymuned ac ysgolion sydd eisiau bod yn rhan o waith llunio cynllun Llwybrau Diogel mewn Cymunedau. Dylech chi gymryd rhan os ydych chi'n awyddus i wneud y canlynol:
1. Gwella'r cyfleoedd i gerdded a beicio a reidio sgwter mewn cymunedau ac i/o'r ysgol;
2. Gwella iechyd y gymuned drwy leihau nifer y bobl sy'n defnyddio ceir i gyrraedd cyfleusterau lleol, ac annog rhagor o ddisgyblion i gerdded, feicio a/neu reidio sgwter i'r ysgol;
3. Annog rhanddeiliaid allweddol i gydweithio er mwyn nodi camau o ran Llwybrau Diogel yn y Gymuned y mae modd iddyn nhw fod o fudd i'ch cymuned/ysgol leol;
4. Helpu'r Cyngor i lunio cynllun sydd â'r gallu i ennill cyllid gan Lywodraeth Cymru.
· Beth yw’r cam nesaf?
Os ydych chi o'r farn bod problemau yn eich cymuned/ysgol chi y mae modd i gynllun Llwybrau Diogel yn y Gymuned eu datrys, yna mae digon o gwestiynau i'w hystyried. Er enghraifft:
· I ble mae'r rheiny sy'n byw yn y gymuned yn teithio?
· Pa lwybrau a gaiff eu defnyddio gan blant sy'n teithio i'r ysgol? 
· A oes unrhyw lwybrau cerdded neu feicio yn y gymuned? A oes modd eu gwella?
·  Beth sy'n eich rhwystro chi rhag cerdded neu feicio i'r cyfleusterau lleol? 
· A oes unrhyw ardaloedd ble byddai modd gosod llwybrau cerdded neu feicio yn eich cymuned?
· A oes digon o gyfleusterau cludiant cyhoeddus?
Unwaith i chi feddwl am amrywiaeth o syniadau a fyddai'n gwella teithiau cynaliadwy yn eich cymuned, rhowch wybod i ni drwy lenwi cais am gynllun a ffurflen asesu. Dim ond swm cyfyngedig sydd gan Lywodraeth Cymru, felly bydd llenwi'r ffurflenni yn galluogi'r Cyngor i asesu pob cais ar gyfer y cynllun. 

